
ABSTRAK 

 

Program pembangunan kepimpinan (PPK) merupakan isu yang strategik dalam 

pembangunan dan pengurusan sumber manusia. Sorotan literatur menunjukkan 

bahawa PPK mengandungi tiga dimensi utama: reka bentuk kandungan kursus, 

peranan jurulatih dan sokongan pengurusan. Keupayaan organisasi merancang dan 

melaksanakan PPK secara teratur mampu meningkatkan motivasi pelatih untuk 

menghadiri, mempelajari dan menguasai pengetahuan, kemahiran, kebolehan, dan 

sikap positif melalui program tersebut. Seterusnya, keadaan ini boleh meningkatkan 

keberkesanan latihan, iaitu pemindahan latihan dan komitmen organisasi. 

Sungguhpun sifat perhubungan ini adalah penting, namun sedikit sahaja diketahui 

tentang peranan motivasi latihan sebagai pemboleh ubah mencelah yang berkesan 

dalam kajian literatur PPK. Oleh itu, kajian ini dilaksanakan untuk mencapai dua 

objektif utama: pertama, mengukur perhubungan di antara PPK dengan 

keberkesanan latihan. Kedua, mengukur peranan motivasi latihan sebagai pemboleh 

ubah mencelah di antara PPK dengan keberkesanan latihan.  

 

Kaedah soal selidik telah digunakan sebagai instrumen utama kajian untuk 

mengumpulkan sejumlah 343 borang soal selidik daripada para pemimpin Kor 

Infantri, Tentera Darat Malaysia (TDM). Dapatan analisis pengesahan faktor 

menunjukkan bahawa instrumen kajian ini adalah menepati piawaian kesahan dan 

kebolehpercayaan yang ditetapkan. Seterusnya, pengujian terhadap hipotesis-

hipotesis telah dilaksanakan bagi menguji model kesan langsung dan model 

pemboleh ubah mencelah dengan menggunakan sampel keseluruhan (pemimpin Kor 

Infantri TDM) dan sampel berbeza (kumpulan pemimpin pertengahan dan kumpulan 

pemimpin rendah dalam Kor Infantri TDM). Keputusan analisis laluan model 

SmartPLS menghasilkan dua dapatan penting: pertama, elemen-elemen PPK 

(kandungan kursus, peranan jurulatih dan sokongan pengurusan) telah bertindak 

sebagai peramal yang penting kepada pemindahan latihan dan komitmen organisasi 

dalam sampel keseluruhan dan sampel berbeza. Kedua, motivasi latihan telah 

bertindak sebagai  pemboleh ubah mencelah yang penting dalam perhubungan di 

antara PPK dengan pemindahan latihan dan komitmen organisasi dalam sampel 

keseluruhan dan sampel berbeza. 

 

Implikasi kajian ini memberikan sumbangan yang penting kepada teori, kaedah 

penyelidikan dan amalan pengurusan sumber manusia. Dari segi sumbangan 

terhadap teori, kajian ini telah mengesahkan bahawa motivasi latihan adalah 

pemboleh ubah mencelah yang penting di antara PPK dan keberkesanan latihan. 

Berdasarkan pemantapan kaedah penyelidikan pula, borang soal selidik kajian ini 

mencapai tahap kesahan dan kebolehpercayaan yang tinggi. Keadaan ini telah 

menghasilkan dapatan kajian yang tepat dan dipercayai. Akhir sekali, dapatan kajian 

ini boleh digunakan sebagai panduan pengamal untuk meningkatkan keberkesanan 

PPK dalam organisasi dengan memberi tumpuan terhadap cadangan-cadangan 

berikut: pertama, penambahbaikan kandungan  dan kaedah pelaksanaan kursus. 

Kedua, pelaksanaan polisi pemilihan jurulatih dan staf pengurusan berdasarkan 

kelayakan akademik, sijil profesional dan pengalaman. Ketiga, memilih individu 

yang sesuai untuk mengikuti latihan. Keempat, menggalakkan gaya kepimpinan 

transformasi untuk meningkatkan kerja berpasukan yang kreatif dan inovasi bagi 

menjayakan sasaran kerja yang ditetapkan. Sekiranya cadangan-cadangan ini diberi 

perhatian yang sewajarnya, ia akan dapat meningkatkan motivasi para pemimpin 

untuk menjayakan matlamat dan strategi organisasi dalam era persaingan global.   

 ABSTRACT  

 

Leadership development program (LDP) is a strategic human resource development 

and management issue. Recent studies highlight that LDP has three salient 

dimensions: course content design, trainer’s role and management support. The 

ability of an organization to properly plan and implement LDP will motivate trainees 

to attend, learn and to master the necessary knowledge, up-to-date skills, new 

abilities and positive attitudes in the training programs. As a result, it may lead to 

greater training effectiveness, namely training transfer and organizational 

commitment. Even though the nature of this relationship is significant, little is 

known about the role of training motivation as an important mediating variable in the 

LDP research literature. Therefore, this study was undertaken to attain two major 

objectives: first, is to measure the relationship between LDP and training 

effectiveness. Second, is to measure the role of training motivation as a mediating 

variable in the relationship between LDP and training effectiveness.  

 

A survey method was employed to gather 343 usable questionnaires from infantry 

corps leaders in Malaysian Army. The results of confirmatory factor analysis showed 

that the instrument used in this study met the acceptable standards of validity and 

reliability analyses. Further, hypotheses for a direct effects model and hypotheses for 

a mediating model were tested using the whole sample (infantry corps leaders) and 

split sample (intermediate and junior leaders of the Malaysian Army infantry corps). 

The outcomes of SmartPLS path model analysis revealed two important findings: 

first, LDP (course content design, trainer’s role and management support) does act as 

an important determinant of trainees’ training transfer and organizational 

commitment within the whole sample and the split sample. Second, training 

motivation does act as an important mediating variable in the relationship between 

LDP and training effectiveness.  

 

The findings of this study provide three major implications: theory, robustness of 

research methodology and practitioners. In terms of theoretical contribution, this 

study confirmed that training motivation has been an important mediating variable in 

the relationship between LDP and training effectiveness. This result also has 

supported and broadened LDP research literature mostly published in Western 

countries. With respect to the robustness of research methodology, the survey 

questionnaire used in this study has met the acceptable standards of validity and 

reliability analyses. This may lead to the production of accurate and reliable research 

findings. Finally, in regards with practical contribution, the findings of this study 

may be used as guidelines by practitioners to improve the design and administration 

of LDP in organizations. In order to achieve the objective, employers should give 

more consideration on the following suggestions: first, update training content and 

methods. Second, recruitment policy needs to give a priority in hiring instructors and 

management staff based on their academic qualifications, professional certificates 

and relevant working experiences. Third, select only competent candidates to join 

the LDP. Fourth, encourage transformational leadership style to develop creative and 

innovative team-works in order to perform job targets. If these suggestions are 

greatly considered, this may enhance leader motivations to accomplish the 

organizational strategy and goals in an era of global competition.  

BAB I 

 

 

PENDAHULUAN 

 

 

1.0 PENDAHULUAN 

 

 Program pembangunan kepimpinan (PPK) merupakan satu kaedah latihan 

yang sangat penting dilaksanakan untuk membangun kompetensi staf kumpulan 

pengurusan. Keupayaan majikan melaksanakan PPK secara teratur akan dapat 

membangkitkan motivasi mereka untuk menghadiri dan mempelajari pengetahuan 

yang diperlukan, kemahiran terkini, kebolehan baru dan sikap yang positif. 

Natijahnya, keadaan ini boleh mendorong mereka meningkatkan pemindahan latihan 

dan komitmen terhadap organisasi. Isu ini adalah sangat penting, tetapi ianya telah 

diabaikan dalam kajian literatur tentang pembangunan dan pengurusan sumber 

manusia. Seterusnya, bab ini akan membincangkan perkembangan PPK dan hala tuju 

kajian ini, iaitu pernyataan masalah, objektif, kerangka konseptual, hipotesis, 

takrifan istilah operasi dan kepentingan kajian.  

 

1.1 PROGRAM PEMBANGUNAN KEPIMPINAN DALAM ORGANISASI 

 

 PPK merupakan isu yang diberi perhatian penting dalam bidang 

pembangunan dan pengurusan sumber manusia di dalam organisasi (Allen & 

Hartman, 2008; Day & Antonakis, 2012; Noe et al., 2013). Ia adalah istilah yang 

bersifat multi dimensi dan boleh diinterpretasi berdasarkan perspektif bahasa dan 

organisasi. Dari segi bahasa, PPK sering kali diterjemahkan sebagai satu bentuk 

perancangan dan pembangunan kerjaya jangka panjang bagi melahirkan pemimpin 

yang berpotensi dan berprestasi tinggi (Bolden, 2005; Brundgardt, 1996; DeRue & 

Myers, 2012; Lawson, 2008; LDP Handbook, 2009). Selain itu, PPK juga 

merupakan satu bentuk pelaburan sumber manusia strategik yang menyediakan 

peluang, latihan dan pengalaman bagi melahirkan pemimpin yang berkesan dalam 

organisasi, boleh bekerjasama dalam satu pasukan, menetapkan hala tuju organisasi, 

mengekalkan komitmen terhadap organisasi, dan mampu menggunakan kreativiti 

bagi menjayakan matlamat dan strategi organisasi (McGonagill & Pruyn, 2010; 

Ospina et al., 2011).  

 

 Dalam konteks organisasi, PPK sering kali dilaksanakan secara formal dan 

tidak formal untuk semua peringkat pengurusan dan eksekutif dalam sesebuah 

organisasi (Abbas & Yaqoob, 2009; Beheshtifar & Panah, 2012; Cox & Walsh, 

2008; Day & Harrison, 2006; Fisker & Hausdorf, 2008; Lyne de Ver & Kennedy, 

2011). Ia juga dikenali dengan beberapa istilah yang berbeza, seperti Asia-Pacific 

Leadership Program, Exemplary Leadership Development Program dan Developing 

Global Leadership (Darling-Hammond et al., 2007; Lyne de Ver & Kennedy, 2011; 

Prewitt et al., 2011). Sungguhpun istilah tersebut adalah berbeza tetapi maksudnya 

merujuk kepada perkara yang sama, iaitu pembangunan kepimpinan organisasi 

(Darling-Hammond et al., 2007; Lyne de Ver & Kennedy, 2011; Prewitt et al., 

2011).  

 Perkembangan PPK dalam organisasi moden mula dikesan semenjak zaman 

revolusi industri yang berlaku di negara-negara Eropah dan Amerika Utara pada 

abad ke 19. Dalam era ini, pendekatan PPK dipengaruhi oleh beberapa teori 

pengurusan klasik yang berkembang sekitar awal 1900 sehingga pertengahan 1930-

an iaitu pendekatan pengurusan saintifik oleh Taylor, dan pengurusan pentadbiran 

oleh Fayol (Aman et al., 2012; Celik & Dogan, 2011; Ehiobuche & Tu, 2012; Jaafar 

et al., 2008; Mahmoud et al., 2010).  

 

 Teori Pengurusan Saintifik Taylor mengetengahkan idea bahawa kaedah 

pengurusan kerja yang lebih cekap terutamanya dalam pemilihan pekerja, latihan 

terhadap pekerja, pemberian ganjaran atas pencapaian kerja, dan hubungan pihak 

pengurusan atasan dengan pekerja akan memotivasikan pekerja untuk meningkatkan 

prestasi dan komitmen dalam organisasi (Celik & Dogan, 2011; Jaafar et al., 2008; 

Mahmoud et al., 2010). Sebaliknya, aliran pemikiran pentadbiran yang 

diketengahkan oleh Fayol lebih menekankan tentang fungsi organisasi terutamanya 

di peringkat atasan organisasi (Aman et al., 2012; Ehiobuche & Tu, 2012; Jaafar et 

al., 2008; Mahmoud et al., 2010). Beliau percaya bahawa sekiranya pihak 

pengurusan melaksanakan fungsinya yang sebenar iaitu merancang, menyelaras dan 

mengawal pekerja bawahan, keadaan ini mampu membawa kepada keberkesanan 

tingkah laku dalam pengurusan iaitu komitmen organisasi (Aman et al., 2012; 

Ehiobuche & Tu, 2012; Jaafar et al., 2008; Mahmoud et al., 2010).  

 

 Berdasarkan kepada pendekatan ini, PPK lazimnya dilaksanakan dalam 

bentuk aktiviti-aktiviti rutin, berdasarkan pengalaman tugas, bimbingan secara tidak 

formal dan ad hoc bagi meningkatkan kebolehan pemimpin melaksanakan tugas dan 


